
ՀԻՄՆԱՎՈՐՈՒՄ
«Հայաստանի Հանրապետության 2024 թվականի պետական բյուջեի մասին» օրենքում վերաբաշխում և Հայաստանի Հանրապետության կառավարության 2023 թվականի դեկտեմբերի 28-ի N 2323-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության  կառավարության որոշման նախագծի ընդունման վերաբերյալ

1. Իրավական ակտի ընդունման անհրաժեշտությունը 
Ներկայացվող նախագծի նպատակը Հայաստանի Հանրապետության կառավարության 2022 թվականի հունվարի 13-ի N 64-Լ որոշմամբ (այսուհետ՝ որոշում) սահմանված միջոցառման շրջանակներում Հայաստանի Հանրապետության պաշտպանության մարտական գործողություններին մասնակցելու կամ հակառակորդի հետ շփման գծում մարտական հերթապահության կամ հատուկ առաջադրանք կամ ծառայողական պարտականություններ կատարելու ընթացքում կամ հակառակորդի նախահարձակ գործողության հետևանքով զոհված (մահացած) զինծառայողների կամ Հայաստանի Հանրապետության պաշտպանության մարտական գործողություններին մասնակցելու կամ հակառակորդի հետ շփման գծում մարտական հերթապահության կամ հատուկ առաջադրանք կամ ծառայողական պարտականություններ կատարելու ժամանակ անհայտ կորելու հետևանքով դատական կարգով անհայտ բացակայող կամ մահացած ճանաչված զինծառայողների (այսուհետ՝ զոհված զինծառայող) ծնողների վերարտադրողական առողջությանն աջակցելու նպատակով վերարտադրողականության օժանդակ տեխնոլոգիաների կիրառմամբ բժշկական օգնության և սպասարկման որոշ ծախսերի մասնակի փոխհատուցման շարունակականությունն ապահովելու համար անհրաժեշտ ֆինանսական միջոցների տրամադրումն է:

1.1. Կարգավորման հարաբերությունների ներկա վիճակը և առկա խնդիրները
Որոշմամբ հաստատվել է զոհված զինծառայողների ծնողների վերարտադրողական առողջության աջակցման միջոցառումը, որի նպատակը շահառուներին Հայաստանի Հանրապետության կառավարության 2015 թվականի մայիսի 27-ի թիվ 568-Ն որոշման N 1 հավելվածի 7-րդ կետով սահմանված և շահառուների կողմից կատարվող՝ փոխնակ մոր ծառայության և դոնորական ձվաբջջի համար ծախսերը մասնակի փոխհատուցելն է: 
Ընդ որում, որոշման N 1 հավելվածով սահմանված են 2015 թվականի մայիսի 27-ի N 568-Ն որոշման N 1 հավելվածի 28-րդ կետով սահմանված՝ արտամարմնային բեղմնավորման իրականացման համար ուղեգրման վերաբերյալ Հայաստանի Հանրապետության առողջապահության նախարարի հրամանի հիման տրվող փոխհատուցման չափերը՝ փոխնակ մոր ծառայությունից օգտվելու համար պայմանագրով նախատեսված վճարի 100 տոկոսի չափով, բայց ոչ ավելի, քան 5,5 մլն. դրամը և դոնորական ձվաբջջի ձեռքբերման համար՝ այդ ծառայության համար պայմանագրով նախատեսված վճարի 100 տոկոսի չափով, բայց ոչ ավելի քան 600 հազար դրամը: 
«Հայաստանի Հանրապետության 2024 թվականի պետական բյուջեի մասին» օրենքով որոշմամբ սահմանված միջոցառման շրջանակներում շահառուների կատարած ծախսերը մասնակի փոխհատուցելու համար ֆինանսական միջոցներ չեն նախատեսվել: 
Հայաստանի Հանրապետության կառավարության 23.02.2024 թ. N 246-Ն որոշմամբ 2024 թվականի առաջին եռամսյակի ընթացքում միջոցառման իրականացումն ապահովելու համար Հայաստանի Հանրապետության 2024 թվականի պետական բյուջեով նախատեսված Հայաստանի Հանրապետության կառավարության պահուստային ֆոնդից հատկացվել է 15.250 մլն դրամ: 
Հայաստանի Հանրապետության կառավարության 23.05.2024 թ. N 752-Ն որոշմամբ Հայաստանի Հանրապետության 2023 թվականի պետական բյուջեով նախատեսված Հայաստանի Հանրապետության աշխատանքի և սոցիալական հարցերի նախարարությանը հատկացված ֆինանսական միջոցների հաշվին հատկացվել է 52.610 մլն դրամ: Այսինքն՝ որոշմամբ սահմանված միջոցառման իրականացման համար 2024 թվականին հատկացվել է ընդամենը՝ 67.860 մլն դրամ:
Նված գումարից 19.800 մլն դրամն ուղղվել է դոնորական ձվաբջջի ձեռքբերման ծախսերի փոխհատուցմանը, իսկ 35.810 մլն դրամը՝ փոխնակ մոր ծառայություններից օգտվելու ծախսերի փոխհատուցմանը: Ընդամենը ծախսվել է՝ 19,800,000+35,810,000=55,610,000 դրամ: Արդյունքում, հատկացված ֆինանսական միջոցների մնացորդը կազմում է՝ 67,860,000-55,610,000=12,250,000 դրամ:
 Աշխատանքի և սոցիալական հարցերի նախարարությունում ներկայումս ընթացքի մեջ է միջոցառման 10 շահառուների՝ փոխնակ մոր ծառայություններից օգտվելու ծախսերը փոխհատուցելու գործընթացը: 
Այդ շահառուներից 2-ի երեխաները կանխատեսվում է, որ կծնվեն 2024 թվականի հոկտեմբեր-նոյեմբեր ամիսների ընթացքում: Այսինքն, մինչև տարեվերջ այդ շահառուներին հասանելիք ամբողջական գումարի չվճարված մասը (9.050 մլն դրամ) պետք է վճարվի:  Բացի այդ, այն շահառուներին, որոնց փոխնակ մոր հղիության ժամանակահատվածում ներկայացված դիմումների հիման վրա 2024 թվականի ընթացքում պարբերաբար (հիմնականում՝ յուրաքանչյուր ամիս, իսկ ամսական գումարի չափը կազմում է 150 հազ. դրամ) հատկացվել է փոխնակ մոր ծառայություններից օգտվելու ծախսերի փոխհատուցում, կանխատեսվում է, որ առաջիկայում նրանցից ևս կստացվեն դիմումներ՝ հաշվի առնելով, որ նրանց երեխաները դեռևս չեն ծնվել: Այդ շահառուները 8-ն են:  
Ըստ այդմ, 2024 թվականի մինչև տարեվերջ միջոցառման շարունակականությունն ապահովելու համար լրացուցիչ ֆինանսական միջոցների հատկացման անհրաժեշտություն է առաջացել: 

1.2. Առկա խնդրի առաջարկվող լուծումը 
Հաշվի առնելով վերը նշվածը՝ առաջարկվում է ընդունել ներկայացվող նախագիծը։

2. Կարգավորման առարկան 
Ներկայացված նախագծով առաջարկվում է զոհված զինծառայողների ծնողների վերարտադրողական առողջության աջակցման միջոցառման շրջանակներում շահառուներին փոխնակ մոր ծառայությունից օգտվելու և դոնորական ձվաբջջի ձեռքբերման համար ծախսերի մասնակի փոխհատուցման ծրագիրը 2024 թվականի մինչև տարեվերջ  իրականացնելու համար Հայաստանի Հանրապետության 2024 թվականի պետական բյուջեով նախատեսված  Հայաստանի Հանրապետության աշխատանքի և սոցիալական հարցերի նախարարությանը հատկացված ֆինանսական միջոցների հաշվին հատկացնել 7.3 մլն դրամ 1011 ծրագրի 12001 միջոցառման շրջանակներում:
Գնահատականներում հաշվի է առնվել, որ ներկայումս ընթացքի մեջ է 10 շահառուների համար փոխնակ մոր ծառայություններից օգտվելու ծախսերի մասնակի փոխհատուցման գործընթացը, որոնցից 2 շահառու անձանց երեխաները կծնվեն հոկտեմբեր-նոյեմբեր ամիսների ընթացքում (հաշվի առնելով փոխնակ մայրերի հղիության ժամկետները): Այդ անձանց փոխհատուցման ամբողջ չափը կազմում է 2 X 5,500,000 =11,000,000 դրամ, որից 1,950,000 դրամը վճարվել է փոխնակ մոր հղիության ժամանակահատվածում: Արդյունքում՝ 11,000,000 – 1,950,000 = 9,050,000 դրամը պետք է վճարվի մինչև տարեվերջ: 
Կանխատեսվող դիմումների հիման վրա (ընթացիկ գործեր) փոխնակ մոր ծառայություններից օգտվելու ծախսերն 8 շահառու անձանց փոխհատուցելու համար վճարման ենթակա գումարը հոկտեմբեր-դեկտեմբեր ամիսների համար կկազմի՝ 
3 ամիս X 8 շահառու X 150,000 դրամ = 3,600,000 դրամ:
Այսինքն՝ որոշմամբ սահմանված միջոցառման իրականացման համար մինչև տարեվերջ անհրաժեշտ գումարը կկազմի՝ 9,050,000+3,600,000=12,650,000 դրամ:
Հաշվի առնելով, որ 2024 թվականին միջոցառման իրականացման համար հատկացված գումարի մնացորդը կազմում է 12.250 մլն դրամ։ Ըստ այդմ, ընթացիկ գործերի հաշվառմամբ 2024 թվականի հետագա ամիսների ընթացքում (հաշվի առնելով փոխնակ մայրերի հղիության ժամկետները) անհրաժեշտ գումարը կկազմի՝ 12,650,000-12,250,000=400,000 դրամ: 
Բացի այդ, Առողջապահության նախարարությունից աշխատանքային կարգով  ստացված տեղեկատվության համաձայն՝ մինչև տարեվերջ անհրաժեշտություն կառաջանա ֆինանսավորել շուրջ 10 շահառուի համար դոնորական ձվաբջջի ձեռքբերման ծախսը՝ 600,000-ական դրամ, պետք է փոխանցվի համապատասխան բժշկական կազմակերպություններին (գումարը կկազմի՝ 10 X 600,000=6,000,000 դրամ) :  
Միաժամանակ, կանխատեսվում է, որ մինչև տարեվերջ խնդրո առարկա միջոցառման շրջանակներում փոխհատուցում տրամադրելու համար նոր շահառուների թիվը կկազմի ևս 3‑ը, որոնց համար փոխնակ մոր ծառայություններից օգտվելու ծախսերի մասնակի փոխհատուցման գումարը կկազմի՝ 3 շահառու X 2ամիս X 150,000,000=900,000 դրամ:
Արդյունքում, խնդրո առարկա միջոցառումը մինչև տարեվերջ ֆինանսավորելու համար անհրաժեշտ գումարը կկազմի ընդամենը՝ 7,300,000 դրամ (6,000,000 + 900,000 + 400,000)։
Նախագծով առաջարկվում է այն հատկացնել Հայաստանի Հանրապետության 2023 թվականի պետական բյուջեով նախատեսված Հայաստանի Հանրապետության աշխատանքի և սոցիալական հարցերի նախարարությանը  հատկացված 1011 ծրագրի 12001 միջոցառման շրջանակներում: 
«1011. Անապահով սոցիալական խմբերին աջակցություն» ծրագրի «12001.  Ընտանիքի կենսամակարդակի բարձրացմանն ուղղված նպաստներ միջոցառման պակասեցվող միջոցները հանգեցնում են արդյունքային ցուցանիշների փոփոխության՝ տարեկան ծրագրային ցուցանիշը հարկ է նվազեցնել 18-ով:

3. Իրավական ակտի կիրառման դեպքում ակնկալվող արդյունքը 
Նախագիծն ընդունվելու դեպքում զոհված զինծառայողների ծնողների վերարտադրողական առողջության աջակցման միջոցառման շրջանակներում շահառուներին փոխնակ մոր ծառայությունից օգտվելու և դոնորական ձվաբջջի ձեռքբերման համար ծախսերի մասնակի փոխհատուցման ծրագրի շարունակականությունը 2024 թվականի  հաշվետու ժամանակահատվածում մասնակի փոխհատուցելու համար Հայաստանի Հանրապետության աշխատանքի և սոցիալական հարցերի նախարարությանը հատկացված ֆինանսական միջոցների հաշվին կհատկացվեն համապատասխան ֆինանսական միջոցներ: 

4. Կապը ռազմավարական փաստաթղթերի հետ
«Հայաստանի Հանրապետության 2024 թվականի պետական բյուջեի մասին» օրենքում վերաբաշխում և Հայաստանի Հանրապետության կառավարության 2023 թվականի դեկտեմբերի 28-ի N 2323-Ն որոշման մեջ փոփոխություններ և լրացումներ կատարելու մասին» Հայաստանի Հայաստանի Հանրապետության կառավարության որոշման նախագիծը բխում է Կառավարության 2021-2026 թթ. ծրագրի 1.3-րդ կետից, այն է՝ Կառավարության ուշադրության կենտրոնում մշտապես եղել և լինելու է զինծառայողների և նրանց ընտանիքների սոցիալական պաշտպանության բարձրացումը, ուստի Կառավարությունը մեծացնելու է զինծառայողների նյութական և սոցիալական ապահովման երաշխիքները, կատարելագործելու է զինծառայության գրավչության և զինծառայողի հեղինակության բարձրացման մեխանիզմները։ 
Նախագծի ընդունմամբ կբարձրանա զոհված զինծառայողների ընտանիքների սոցիալական պաշտպանության մակարդակը:

5. Տեղեկանք
««Հայաստանի Հանրապետության 2024 թվականի պետական բյուջեի մասին» օրենքում վերաբաշխում և Հայաստանի Հանրապետության կառավարության 2023 թվականի դեկտեմբերի 28-ի N 2323-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության պետական բյուջեում եկամուտները և ծախսերը չեն ավելանա:  

